Síling í troli

Undan-verkætlan fyri at fáa lýst trupulleikan við síling (gjøgnumstreyming) í einum troli

Kristian Zachariassen og Bjarti Thomsen, Fiskirannsóknarstovan, mars 2005.
Samandráttur
Semja er um, at á trolveiði, serliga við flótitroli, er ofta trupult at fáa fiskin aftur í posan. Hetta kemur m.a. til kennar við at fiskur stendur í meskunum. Mett verður, at hetta stavar frá, at sjógvur verður bremsaður av smáum meskum afturi í trolinum. Ein onnur hugsan er, at fiskur følir seg trongdan og tí ‘loypir á’ meskarnar.

Í løtuni verður nógv gjørt fyri at finna fram til hvar og hvussu trupulleikin tekur seg upp og hvussu hann kann loysast.

Reiðskapsframleiðarar hava roynt ymiskt, t.d. at venda meskum í posanum 90º, fyri at fáa teir at standa meira opnar. Hetta tykist at hjálpa, men loysir ikki trupulleikan heilt.

Onkur mátiútgerð er tøk, sum kan máta sjógvferð í ávísum støðum í trolinum, men leita verður eftir útgerð og mátitøkni, sum kann geva størri yvirlit yvir hvat veruliga fer fram.  

Greiða tykist ikki at verða á, hvat veruliga fer fram og lagt er upp til Føroyskt/Íslendskt samstarv um at greina og loysa hendan trupulleika. Hetta arbeiði er helst vælegnað sum ein PhD verkætlan yvir 3-4 ár.

Inngangur

Sílingin av sjógvi, ella gjøgnumstreymingin, í einum troli verður mett at vera sera týdningarmikil fyri at trolið skal fiska so væl sum møguligt. Serliga er tað í flótitrolum at sílingin hevur nógv at siga. Hesi trol eru sera stór og hava oftast smáar meskar afturi í posanum. Gapið frammi við høvuðlínuna kann vera 200 x 100 metur, meðan afturi í posanum er gapið minkað niður í umleið 3 x 3 m, so nógvur sjógvur má sleppa út allan vegin aftur.

Hildið verður, at størstu trupulleikarnir eru í aftara partinum á trolinum, har meskarnir eru smærri. Tá fær man tað sum rópt verður spann effekt (bøtte effekt ella bucket effect), har sjógvurin verður bremsaður og ein stórur partur verður sílaður út frammanfyri teir smáu meskarnar og saman við hesum sjógvi fer fiskur, sum annars skuldi verið farin aftur í posan.

Fyri at lýsa trupulleikan betur varð søkt um stuðul úr Fiskivinnuroyndum til eina undan-verkætlan.

Í verkætlanini varð lagt upp til at tosað við serkønar trolmenn um áðurnevnda trupulleika, gera fyribilsmátingar umborð á føroyskum skipið og at strykja samstarvið við útlendskar granskarar, sum arbeiða við sama evni.

Prát við Áslakk Hansen, framleiðsluleiðara á PF Vónini í Fuglafirði, september 2004.

Áslakk metir at trupulleikin er har afturi í trolinum. Í fremra partinum á trolinum eru meskarnir so stórir at tað ikki er nakar trupulleiki, men meskarnir minkað, longur aftur man kemur í trolinum. Tá meskastøddin kemur niður á 200 mm er ofta nógvur fiskur at síggja í netinum. Fiskur stendur í netinum frá 200 mm til meskastøddin er komin niður á 80 mm. Aftanfyri 80 mm er eingin fiskur í netinum, men tað kann koma av at hvørki svartkjaftur ella sild stendur í 80 mm meskum. Mynd 1 vísir tekning av einum troli og hvar hann metir at trupulleikin er.

Hjá bátum við minni maskinorku, 3000 HK í mun til 7000 HK, vísir tað seg at fiskurin ikki er farin heilt aftur í trolposan, tá trolið kemur á borði. Oftani vísir tað seg eisini at fiskiskapurin steðgar upp, tá teir hava fingið 150 tons í trolið, sjálvt um aðrir fáa 600 tons í.

Áslakkur metir, at við at fáa posan at síla sjógvin betur, so verður trupulleikin loystur, tí um posin sleppur sjónum betur, hevur hetta ávirkan fram gjøgnum trolið. 

Teir hava eisini gjørt streymmátingar í trolinum. Tað vísir seg at gjøgnumstreymingin er upp í 1 míl minni afturi í trolposanum enn har frammi í trolinum (sí eisini næsta brot um streymmátingar).

Fyri at fáa meskarnar at standa meira opnar, og harvið síla betri, hava teir roynt at snara meskunum 90º (eisini kallað T90) á tveimum sektiónum frammanfyri posan, og tað vísir seg at hjálpa, men fiskur stóð tó í meskunum upp á sama máta.

Eisini hava teir gjørt ein posa, har allir meskarnir eru snaraðir 90º. Hesin posin er ikki royndur enn, men verður tað í nærmastu framtíð. Myndirnar 2, 3a og 3b vísa hvat teir hava roynt og hvat ætlanin er at royna.  

Streymmátingar (Brot úr frágreiðing hjá Bjarta Thomsen um royndir eftir prikkafiski okt 2002).
Áslakkur Hansen frá pf Vónini var við á royndartúrinum fyri at gera mátingar av hvussu sjógvur streymar ígjøgnum trolið. Tveir Scanmar streymmátarar vóru tøkir; annar var heftur á høvuðlínuna og hin var settur beint frammanfyri posan. Roynt var við einum beinum stykkið um 8 m langt við 80 mm meskum frammanfyri posan. Tá vísti mátingar við vanligari tóvferð (3,8-4 knob) 3,8 á høvuðlínuni og 3,5 frammanfyri posan. Við minni ferð var so at siga eingin munur á, 3,5 í báðum støðum. Við ongum stykki við stórum meskum frammanfyri posan vístu mátingar størri mun, 3,8 har frammi og 3,05 har afturi.

Prát við norskan skipara á Næraberg, september 2004.

Norski skiparin hevur ikki fiskað so nógv svartkjaft, men hann hevur fiskað nógv yviri í Alaska við flótitroli. Har hava teir somu trupulleikar, sum hjá okkum við at fiskurin ikki fer aftur í posan. Í Alaska hava teir roynt at loyst trupulleikan við at snara sektiónini frammanfyri bellin 90º fyri at sjógvurin betur skal sleppa burtur. Teir kalla hesa sektiónina fyri turbulens sektiónina. Hetta meta teir virkar í ein ávísan mun. Eisini hava teir roynt at stytt leyslínurnar millum 5 og 7 % fyri at meira slakki skal vera í netinum. Mynd 4 vísir hvat roynt er í Alaska.

Prát við Kristian Hansen, Nólsoy, februar 2005.
Kristian hevur verið skipari við flótitroli, m.a. á kongafiskaveiðu í Irmingarhavinum. Í Irmingar-havinum var ikki nógv tos um trupuleikan viðvíkjandi gjøgnumstreyming og at fáa fiskin aftur í posan. At fiskur steðgar á frammi í trolinum og ikki kemur aftur í posan, kann hava við sær, at nógv meira er í posanum tá hála verður, enn mett út frá posasensorum undir tóvingini. Skræðing og at missa posan kemur tó sjálvdan fyri hjá svartkjaftabátum longur, helst tí at skiparar við tíðini hava fingið nógvar royndir hesum viðvíkjandi.

Í toskafiskiskapi í Barentshavinum kemur fyri, at nógv meira er í posanum enn mett hevur verið eftir posasensorinum, helst tí at nógvur fiskur hevur verið í bellinum, sum ikki kemur aftur fyrr enn hálað verður. Onkur bátur, sum roynir í Barentshavinum, hevur nýliga gjørt sær eitt millumstykkið har meskarnir eru vendir 90º, fyri at fáa betri síling.

Jón Rasmussen, Klaksvík, mars 2005.

Jón er skipari á Christian í Grótinum. Hann heldur at gjøgnumstreyming afturi í posanum hevur nógv at siga fyri fiskievnini hjá einum troli. Sum dømi nevnir hann, hvussu avgerandi tað er, at netið í trolposanum er í ‘balanca’. Trolposarnir hjá teimum hava dupult net við 50-60 mm meskastødd í tí innara og um 140 mm í tí uttara. Á einum nýggjum posa er tað innara heldur styttri, so hetta netið verður spíla út tá á stendur. Tá tað innara netið við tíðini tognar og tað stendur á tí uttara minkar fiskaríið við um 40%, tí sjógvurin ikki sleppur at síla nógv væl gjøgnum teir innaru meskarnar.

Jón kundi hugsað sær at gjørt størri part av trolinum úr dynema, sum er væl sterkari tilfar, og tí kann verða smekrari og gevur betri flow – hetta er fiskiligari. Men dynema er nógv dýrari tilfar.

Mátiútgerð

Fyri at fáa yvirlit yvir hvat hendir í trolinum undir tóving, er neyðugt at hava mátiútgerð, sum er hóskandi til tílíkar kanningar. Hendan útgerð skal helst kunna mátað streymferð í so stórum parti av trolinum samstundis sum gjørligt.

Í samband við lestur á Náttúruvísindadeildini á vári 2004 brúkti ein studendur hetta evni til sína endaligu verkætlan. Hann gjørdi stutta lýsing av trupulleikanum í flótitrolum og fann síðan fram til ein einfaldan mátara, sum við at máta trýstmun kundi staðfesta flowferð rundan um mátaran. Langt er tó eftir á mál til at hetta kann verða ein sjálvstøðugur mátari at brúka til ferðmáting í einum trolið.

Hugsast kann, at eitt videotól, sum er fest á trolið og ‘hyggur’ tvørs av tóvrættningi, kann brúkast at máta tóvferð út frá myndum av ‘partiklum’ sum eru í sjónum. Trupulleikin her er tó, at fráleikin millum videotól og ‘partiklar’, skal verða neyvt staðfestur, um hetta skal lata seg gera. Undirritaðu gjørdu smávegis royndir hesum viðvíkjandi, men komu ikki til nakra endaliga uppseting, har hetta letur seg gera á ein einfaldan hátt.

At menna ein nýggjan, einfaldan og bíligan ferðmátara tykist møtimikið og tí er ikki meira gjørt burtur úr hesum á hesum sinni, men dúa verður upp á mátarar, sum eru á marknaðinum, hóast hesir eru ógvuliga kostnaðarmiklir at ogna sær.

Mátarar frá Scanmar, Aquadopp og Alec-electronics

Norska felagið Scanmar hevur í fleiri ár framleitt ymiska mátiútgerð til trolreiðskap (sí eisini http://www.scanmar.no/). Eitt av tólunum teir framleiða er ein ferðmátari (sí mynd), sum kann hangast ymsastaðni á eitt trol, og gevur upplýsingar um ferð og rættning á sjógvi sum streymar framvið mátaranum. Hesin mátarin kostar um 70.000 kr og kann bert nýtast um Scanmar system frammanundan er á brúnni á skipinum.

Fleiri føroysk skip hava hendan mátara og kunnu sostatt gera egnar mátingar av streymferð ymsastaðni í trolinum. Tað er tó ikki uttan trupulleikar at gera álítandi mátingar, tí ansast má eftir hvussu mátarin verður festsur, so netið í trolinum ikki ávirkar mátingarnar.

Scanmar gevur út tíðindabløð av og á, og í 2003 skriva teir um ‘Scanmar på pelagisk tråling’ ella á enskum ‘Midwater trawling – water flow’(sí http://www.scanmar.no/ undir news). Her siga teir at ferðin í gapinum á einum flótitroli er máta til 85% av ferðini á skipinum yvir botn. Frá gapinum og langt aftur í trolið henda ongar broytingar. Minking í sjógvferð sæst ikki fyrr enn afturi í forlongilsinum (mellomstykke ella ‘extension piece’) har sjógvurin verður bremsaður til umleið 60% av tóvferðini og í posanum har sjógvferðin er máta heilt niður í 15% av tóvferðini. Tá tóvferðin verður økt flytur øki, har sjógvurin verður bremsaður, seg longur fram í trolið, t.v.s. fram frá posanum. Har sjógvurin verður bremsaður, síggja teir eisini at trolið spílast meira út. Sostatt siga teir seg hava staðfest eina spann effekt (bøtteffekt).

Felagið Marprot í Íslandi framleiðir líknandi útgerð sum Scanmar. Marport hevur ikki framleitt ferðmátara enn, men hevur gjørt einstakar mátingar við mátitólinum Aquadopp frá norska felagnum Nortek (sí http://www.nortek-as.com/hardware/currentmet_aqua2k.php?topic=2k). Hesin mátarin, sum kostar um 85.000 kr, er ein streymmátari, sum byggir á doppler-effekt og kann máta streymprofil (t.v.s. ikki bert eitt punkt, men eftir eini liniu) frá mátaranum og út til 5 m frá mátaranum, sí mynd.

Oskar Axelsson frá Marport í Íslandi sigur, at teir hava gjørt tvær royndir við streymmátaranum, eina við flótitrolið umborð á Hólmaborg eftir svartkjafti og hina við botntrolið. Fyri at hefta mátaran á trolið, gjørdu teir ein eyka húsa úr rustfríðum stáli, sum var boltaður á eina fibur plátu. Hetta kostaði um 5.000 kr. Data sum teir fingu sigur hann vera sera áhugaverd. Teir fingu x-y-z komposant av streymi og kundu síggja klárt echogram av fiski og svimjiferð í mun til sjógvferð. Hann sigur víðari, at tann sokallaða ‘bucket effect’ sum Scanmar ofta vísir til, var ikki at síggja meðan posin fyltist frá 0 til 400 tons veiðu. Teir høvdu mátaran beint framman fyri fremra enda á posanum. Marport er sostatt ikki á einum máli við Scanmar um ‘bøtteeffekt’, og heldur, at teir brúka hetta sum eitt ‘evangelie’ fyri at selja sínar sensorar.

Á Hafrannsóknarstofnin í Íslandi eru ætlanir um at gera ferðmátingar í flótitrolum. Teir hava ein ferðmátara tøkan, sum eitur Compact-EM frá Japanska felagnum Alec-electronics, sí mynd. (sí eisini http://www.alec-electronics.co.jp/html/english_top.htm).

Hetta er ein ‘miniature electromagnetic current meter’ um 35 cm langur. Avrit av frágreiðing frá hesum arbeiði verður send okkum, so skjótt hon er liðug. 

Samstarv við granskarar í útlandinum og møgulig PhD verkætlan.
Í samband við kanningar av síling í flótitroli er tætt samband fingið við Haraldur A. Einarsson á Hafrannsóknarstofnin í Íslandi. Hann er nýliga byrjaður at kanna síling í flótitrolið eins og vit. Eisini eru samanfallandi áhugi viðvíkjandi kanningum av rist í flótitrolið, fyri at sleppa undan matfiski í veiði eftir uppisjóvar fiskum. Avtala er gjørd um, at vit í felag royna at finna pening, t.d. í norðurlendskum høpi, til felags verkætlan viðvíkjandi síling í flótitroli.

Nakað av samskifti hevur eisini verið við Ulrik Jes Hansen á Sintef í Danmark. Hetta felagið rekur royndartangan í Hirtshals. Teir hava eisini fylgt væl við orðadráttinum um ‘bøtte-effekt’, men siga seg ongantíð hava kunna ávíst ella máta hesa í royndartanganum. Teir hava tí eisini áhuga fyri at kanna hetta fyribrigdi nærri og vera við í møguligari verkætlan viðvíkjandi hesum evni.

Samskiftið hevur eisini verið við IFREMER í Fraklandi um síling í flótitroli. Teir hava ment telduforritið DynamiT, sum er kent um allan heim og eisini verður brúkt í Føroyum. Hetta telduforrit kann, út frá ‘teoretiskum’ rokningum, siga nakað um skap og tær kreftir, sum eru virknar tá lutir, t.d. eitt trol, verður tóva ígjøgnum sjógv. Teir hava tískil stóran áhuga at staðfesta ymisk fyribrygdi viðvíkjandi síling í trolum. Teir siga seg eisini hava trupulleika við at finna hóskandi mátiútgerð til hesar kanningar.

Um fari verður víðari viðvíkjandi kanningum av síling í flótitroli er helst hóskandi at hetta verður lagt til rættis sum ein PhD verkætlan, tí mett verður at miðvíst kanningar arbeiði á høgum vitanarstøði skal til, áðrenn úrslit kunnu spyrjast burturúr. Ein tíðarhorisontur um 3-4 ár er helst eisini hóskandi. Høvuðsevnini í eini tílíkari verkætlan eru fjølbroytt og fevna bæði um ‘hydrodynamikk’ og um hvussu fiskur ber seg at. Hetta liggur tætt upp at og kann verða eitt náttúrligt framhald av aðrari PhD verkætlan innan aling á streymasjógvi, sum er í gongd á Náttúruvísindadeildini, og hevði sostatt givið framhaldandi virksemi innan hesa gransking í Føroyum.

At vitunarstøði á hesum øki verður ment hevði óivað komið væl við hjá føroyskum fiskireiðskapsframleiðarum eins og hjá føroyskum fiskiskipum. 

Mátingar við M/tr. Christian í Grótinum í november 2004

Ì November 2004 vórðu gjørdar nakrar royndir við at máta sjógvferðina frammanfyri trolposan í mun til ferðina undir sonduni og ferðina á skipinum (GPS). Hesar mátingar vórðu gjørdar við 3 ymiskum tilriggingum. 

A: Við T90 frammanfyri posan. Mynd 5a

B: Við skiljirist í trolinum og vanligum posa. Mynd 5b 

C: Uttan T90 og vanligan posa. Mynd 5c

Við T90 frammanfyri posan:

Mátað varð tvey tóv, men mátingarnar vóru skeivar tað fyrra tóvið, so bert tað seinna er tikið við. Miðal ferðin (GPS) á skipinum var 4,2 knob, undir sonduni 3,7 og við fremra kant á posanum 3,3 knob. Tað vil siga at munurin millum skipið og sondu var 0,5 knob og millum sondu og fremra kant á posa 0,4 knob.

Við skiljirist í trolinum og vanligum posa.

Mátað varð eitt tóv. Miðal ferðin (GPS) á skipinum var 3,6 knob, undir sonduni 3,4 og við fremra kant á posanum 2,9 knob. Tað vil siga at munurin millum skipið og sondu var 0,2 knob og millum sondu og fremra kant á posa 0,5 knob.

Uttan T90 og vanligan posa.

Mátað varð eitt tóv. Miðal ferðin (GPS) á skipinum var 3,8 knob, undir sonduni 3,5 og við fremra kant á posanum 2,9 knob. Tað vil siga at munurin millum skipið og sondu var 0,3 knob og millum sondu og fremra kant á posa 0,6 knob.

Talva 1 og myndirnar 5a-c vísa mátingarnar, sum vórðu gjørdar umborð á M/tr Christian í Grótinum.

Niðurstøður

Menn tykjast verða samdir um, at tað ofta er ein trupuleiki at fáa fisk aftur í posan, serliga tá tosað verður um fiskiskap við flótitroli. Hetta sæst við at fiskur ofta stendur í meskunum aftarlaga í trolinum, har meskarnir eru minkaðir niður í 80-200 mm.

Flestu halda at orsøkin er, at trolið ikki sleppur sjónum nóg væl og at sjógvurin tískil verður bremsaður ov nógv av smáum meskum og tað harvið uppstendur ein spann effekt (bøtte effekt). Aðrir siga seg ikki kunna máta hesa spann effekt, men at tað heldur er fiskur sum byrjar at svimja við trolinum, og tá hann følir seg nóg trongdan loypir hann á meskarnar.

Ymiskar broytingar í trolinum og trolposanum eru royndar ella skulu roynast. Hetta tykist at hjálpa nakað, men higartil er trupulleikin, við at fiskur ikki kemur nóg væl aftur í posan, ikki loystur. 

Av tí at mátiútgerð til neyðugar kanningar ikki er serliga framkomin, og tað sum er á marknaðinum er sera kostnaðarmikið, er trupult at fáa gott yvirlit hvat verunliga fer fram í trolinum. Tí verður arbeiði við at loysa trupuleikarnar mest bygt á metingar og gitingar.

Fyribilsmátingar við M/tr Christian í Grótinum vístu, at sjógvferðin í fremra kanti av posanum var um 80-90% av ferðini sum var mátað undir høvuðlínuni. Hetta samsvarar ikki serliga væl við tað sum Scanmar hevur funnið fram til, har sjógvurin bleiv bremsaður nógv meira. Mátingarnar sum gjørdar eru, eru tó bert fyribils mátingar, og nógv meira skal til fyri at fáa eina verunliga fatan av hvussu síling í einum flótitroli fer fram.

Trupuleikin er helst samansettur og kann hava nógvar orsøkir. Neyðugt er tí við miðvísari gransking á høgum vitanarstøði. Hetta arbeiði er tí væl hóskandi til eina PhD verkætlan.

Mynd 1: Tekning av einum vanligum flótitroli og Hvar í trolinum trupulleikin er samb. Áslakk Hansen

Mynd 2: Royndir hjá Christian í Grótinum við at snara meskarnar 90º har afturi í trolinum

Mynd 3a: Royndir við at snara meskarnar 90º í posanum, er ikki roynt enn (sept 04). Uppskot  PF Vónin 

Mynd 3b: Royndir við at snara meskarnar 90º í posanum, er ikki roynt enn (sept 04) Uppskot PF Vónin [image: image10.png]BTN

Mynd 4: Royndir hjá Norska skiparanum á Nærabergi yviri í Alaska við fáa trolið at síla sjógvin betur. 

Mynd 5a: Myndin vísir var í trolinum sjógvferðin varð mátað umborð á Christian í Grótinum. 

T90 frammanfyri trolposan.

Mynd 5b: Myndin vísir var í trolinum sjógvferðin varð mátað umborð á Christian í Grótinum. 

Skiljirist í trolinum.

Mynd 5c: Myndin vísir var í trolinum sjógvferðin varð mátað umborð á Christian í Grótinum. 

Uttan T90 og skiljirist.

Talva 1:Talvan vísir mátingarnar, sum vórðu gjørdar umborð á M/tr Christian í Grótinum

[image: image1.wmf]
[image: image2.wmf]
� EMBED PBrush  ���





60





50





Trolposi





Eingin trupulleiki við at fiskur fer út





Fiskur stendur í netinum

Nógvur fiskur stóð í netinum, men nógv, 600 tons, var í posanum.

